
Аннотация. Мақолада энергия тежамкор биноларни лойиҳалашнинг 

бугунги кундаги аҳамияти ва лойиҳалаш бўйича маълумотлар кўрсатиб ўтилган. 

Калит сўзлар: лойиҳалаш, тўсиқ конструксиялари, ҳажмий-режавий 

ечим, девор қалинлиги. 

 

Ер юзаси пайдо бўлгандан бошлаб, инсон қуёш нуридан фойдаланган. 

Археологик маълумотлардан маълумки, яшаш учун инсонлар тинч, совуқ 

шамоллардан асрайдиган, қуёш нури тушадиган жойларни танлашган. Қуёш 

ҳақида афсоналар тўқилган, уни худолаштиришган. Қадимги Мисрда Ра – қуёш 

худоси ҳисобланган. Биринчи машҳур гелиосистема деб бизнинг эрамизгача XV 

асрга мансуб Аменхотепа III ҳайкалини аташ мумкин. Ҳайкал ички томонидаги 

ҳаво ва сув камералари қуёш нури таъсирида беркитилган мусиқали асбобни 

ҳаракатга келтирган.  

Қадимда шундай сирли иншоотлар бўлганки, ҳозирги кунда улардан 

гелиоколлекторлар сифатида фойдаланилган деб тахмин қилишимиз мумкин. 

Марказий Осиё хусусан, Ўзбекистон қурилиш меъморчилиги ибтидоси бизнинг 

эрамизгача III асрга бориб тақалади. IX-X асрларда қурилган ва бизнинг давргача 

сақланиб қолинган кўпгина бинолар ва иншоотлар ҳақли равишда қурилиш 

саънати чўққиси бўлиб ҳисобланади. XVI-XVII асрда Самарқанд, Бухоро, 

Хоразм, Тошкент ва бошқа шаҳарларда бунёд этилган бино ва иншоотлар юксак 

меъморий-қурилиш мактабидан далолат беради. Бу бино ва иншоотларда шакл 

ва фазовий таркиб уйгунлиги, табиий-иқлим ва шаҳарсозлик шароитлари 

ҳисобга олинган ички ва ташқи муҳит яққол намоён бўлади. 

Замонавий турар-жой бинолари ва иншоотларини лойиҳалаш ва унинг 

қурилишида, биринчи навбатда қурилиш жойининг иқлим кўрсатгичлари 

эътиборга олинади. 

Ўзбекистон иқлими тўғрисида гап кетар экан, у шимолий ярим шарда, 

Ўрта Осиёнинг марказий қисмида жойлашган. Ўзбекистон иқлимига унинг 

географик ўрнидан ташқари, ҳудудининг океан сатҳидан баландлиги ва 

рельефининг шакли ҳам таъсир қилади. 

Ўзбекистон Республикасининг ҳудуди 447,4 минг км2 дир ва чегаралари 

5300 км дан ортиқ бўлиб, асосан Амударё ва Сирдарё оралиғида жойлашган. 

Текислик (чўл)лар майдони республика ҳудудининг 75 % ташкил этади. Чўллар 

денгиз сатҳидан 300-400 м баландда жойлашган бўлиб, иқлими кескин 

континентал. Июл ойининг ўртача ҳарорати 30-32оС иссиқ, январники эса 

-2о-3оС совуқ бўлади. Йиллик ёғин миқдори 100-300 мм атрофида. Республика 

ҳудудининг денгиз сатҳидан 400-1200 метргача баланд бўлган қисми адир 

минтақани ташкил этади. 

Чўл иқлимига нисбатан адир иқлими мўтадилроқ. Ёғин бу ерларга 

чўлдагига нисбатан кўпроқ (300-450 мм) ёғиб, ёз фасли узоқ давом этади. 

Ўзбекистоннинг кўп қисмида, ҳусусан текисликларида кучли шамол эсади. 

ҚМҚ 2.01.01-97* “Қурилишда иссиқлик техникаси”, ҚМҚ 2.01.01-94 

“Лойиҳалаш учун иқлимий ва физик–геологик маълумотлар” талабларига асосан 

ҳар бир иқлим минтақасида қурилаётган биноларнинг ҳажмий–тархий ва 

конструктив ечими, шу иқлим шароитида ишлатилиши ҳар ҳил бўлиши мумкин. 

Биноларни ва уларнинг ташқи тўсиқ конструкцияларини лойиҳа қилишда 

биринчи навбатда инсонларнинг яшаши ва ишлаши учун мўътадил иқлим 

шароити яратишга қаратилган бўлади. Инсонларнинг яшаши учун мўътадил 

ҳарорат 18-24оС бўлиши керак. Биноларни қиш фаслида иситиш ва ёз фаслида 

қуёш радиациясидан ҳимоя қилиш иқлим минтақасининг об-ҳавосига боғлиқ. 

Биноларнинг ташқи ҳажмий–тархий ечимларига ташқи ҳаво иқлимининг 

таъсири каттадир. Йил давомида 9 ой иcитиладиган фуқаро биноларининг ташқи 

девор қалинлиги сарф бўладиган иссиқлик миқдорини тежаш учун мўътадил 

иқлимда лойиҳа қилинадиган биноларни ташқи девор қалинлигидан қисман 

катта қилиб олинади. Жуда совуқ иқлим минтақаларида жамоат ва турар–жой 

биноларини лойиҳа қилишда эркер, лоджия ва балконлар кўзда тутилмайди. 

Турар–жой биноларида оралиқ баландлиги бир ҳил қилиб олиниб, ёруғлик билан 

таъминловчи фонарлар кам қўлланилади. Асрлар бўйи музликдан иборат 

минтақаларда бинонинг биринчи қавати шамол эсиб туриши учун очиқ 

қолдирилади. Акс ҳолда бинодан ўтадиган иссиқлик музликни эритиб, бинони 

чўкишига олиб келади. 

Иссиқ иқлимнинг давомийлиги 5-6 ойдан ортиқ бўлган республика 

худудларида биноларда табиий шамоллатиш усули қўлланилиб, хона ҳаво 

ҳарорати жуда исиб кетишдан сақланади. Бундан ташқари, биноларнинг девор 

ва деразаларига қуёш радиациясидан ҳимоя қилиш учун тўсиқлар (экран-

жалюзлар) лойиҳаланиб, яхлит чордоқли томларда табиий шамоллатиш 

тадбирлари кўрилиши лозим. 

Иқлим кескин континентал ҳудудларда биноларни кечаси деразалар 

ёрдамида табиий шамоллатиш ва кундуз кунлари деразани ёпиб, юқори 

ҳароратдан ҳимоя қилиш самаралидир. Ишлаб чиқариш биноларида эса сунъий 

совутиш, яъни кондиционерлар ёрдамида хоналарда мўътадил иқлим яратилади. 

Ҳозирги даврда қишлоқ ва шаҳарларда наъмунавий лойиҳа асосида бир ва 

кўп қаватли турар–жой бинолари кўп қурилмоқда. 

Бунинг қулайлиги шундан иборатки, икки қаватли биноларнинг юқори 

қисмини табиий шамоллатиш услуби билан қуёш радиациясидан ҳимоя қилинса 

пастки қисмидаги юқори ҳарорат ерга сингади. 

Қуёш радиациясидан ҳимоя қилишнинг янада самарали усулларидан бири 

турар–жой биносининг атрофига соя – салқин ҳаво берадиган ихота, мевали 

дарахтлар экишдир. 

Охирги ўн йилликда қурилиш индустриясининг ривожланишини асосий 

йўналишларидан бири энергия самарадорлигини ошириш бўлиб ҳисобланади. 

Бино ва иншоотларни иссиқлик ҳимояси бир қанча амалий мақсадларни 

кўзда тутади: қулайлик даражасини ошириш, иссиқдан ва товушдан ҳимоя, 

ёқилғи ресурсларини тежаш ва фойдаланиш сарф-ҳаражатларини қисқартириш. 

Биноларнинг энергиясамарадорлиги кўпгина омиллар жамланмаси билан 

белгиланади. Тадқиқотлар шуни кўрсатадики, анъанавий кўп қаватли турар жой 

биноларидан фойдаланилганда девор ва тирқишлардан 30%гача, дераза орқали 

эса - 18-30%, ертўладан - 5-10%, томдан - 10-18%, шамоллатиш орқали-18% 

иссиқлик йўқотилади. Иссиқлик йўқотилишини камайтириш учун энергия 

тежашга комплекс ёндашиш керак. Келтирилган маълумотларга кўра, тўсувчи 

конструкцияларнинг термик қаршилигини пасайтириш бино энергия 

самарадорлигини анча пасайтиради. Фақатгина тўсувчи конструкцияни иситиб, 

иссиқлик йўналишини камайтиришга эришиб бўлмайди, чунки бинони атроф 

муҳит билан фаол иссиқлик алмашиш жойларида иссиқлик кўпроқ йўқотилади, 

бу жойлар “совуқлик кўприк”лари деб ҳам аталади. Бундай қисмлар қўшимча 

ораёпма плиталар юк кўтарувчи деворлар билан уланган жойда, тўсувчи 

конструкциялар ва деразаларда, шунингдек уч қатламли иситкичли 

конструкцияларда сифатсиз иссиқлик ҳимоядан фойдаланилганда ҳосил бўлади. 

Албатта, ҳозирги кунда табиий ресурлардан фойдаланмай туриб 

биноларни иссиклик энергия билан таъминлаш қийин. Биринчи навбатда янги 

ҳосил бўлмайдиган энергия ташувчилар сарфлаш миқдорини 1/5 га 

қисқартиришга, кутилаётган экологик талофат эҳтимолини пасайтиришга, энг 

муҳими уй эгасига ўз уйи ҳаражатларини қисқартиришга ёрдам беради. 

Биноларни энергия билан таъминлаш тўлиқ ёки қисман янги ҳосил 

бўлувчи энергия ресурслари билан алмаштирилганда кўпгина муаммолар ҳал 

бўлади. Турар жой биноларини иситиш (ёки совитиш), иссиқ сув билан 

таъминлаш экологик системалари билан жиҳозлаш керак [1]. Албатта, 

гелиосистема ускуналари ва уни ўрганиш баҳоси ҳозирги кунда ниҳоятда 

қиммат. Лекин қуёш нури текинлигини, яъни ҳосил бўлмайдиган энергия 

ташувчилар нархи кескин ошишини ҳисобга олсак, 2-3 йил ичида қуёш нурини 

қайта ишлашга мўлжалланган ускуналар ўзини қоплайди ва бутунлай ишдан 

чиқгунича улардан фойдаланса бўлади. 

Бу йўналишда олиб борилаётган ишланмалар истиқболларини ҳисобга 

олиб, кўрилмасдан башорат қилиш мукинки, кейинги йилларга келиб катта 

самарага эга бўлган гелиосистемалар пайдо бўлади ва улар ўз-ўзини қоплаш 

муддати бир йилга тенг бўлади.  

Янги бино қурилишда ёки мавжуд бинони реконструкция қилишда янги 

ҳосил бўлувчи энергия манбаларидан фойдаланишнинг турли қурилиш усуллари 

қўлланилганда бундай натижага эришиш мумкин.  

